ԱՄՓՈՓԱԹԵՐԹ
«ԱԶԳԱՅԻՆ ԱՆՎՏԱՆԳՈՒԹՅԱՆ ՄԱՐՄԻՆՆԵՐԻ ԾԱՌԱՅՈՂՆԵՐԻ                            ԱՏԵՍՏԱՎՈՐՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ վարչապետի աշխատակազմի սոցիալական հարցերի վարչություն
	13․06.2024թ. 

	
	N 02/10.39/20829-2024

	1․ Հավելվածի 2-րդ բաժնի վերնագիրը (ԱՏԵՍՏԱՎՈՐՄԱՆԸ ՄԱՍՆԱԿՑԵԼՈՒ ԸՆԹԱՑԱԿԱՐԳԸ) և բովանդակությունը չեն համապատասխանում միմյանց: Այսպես, վերնագիրը ենթադրում է ատեստավորմանը մասնակցելու նպատակով համապատասխան ծառայողի կողմից ձեռնարկվելիք որոշակի գործողությունների նկարագրություն, սակայն բաժնի կետերը բացառապես ատեստավորման կազմակերպման նախապատրաստական աշխատանքները կարգավորող դրույթներ են, ինչը վերաբերելի է հավելվածի 3-րդ՝ «ԱՏԵՍՏԱՎՈՐՄԱՆ ԿԱԶՄԱԿԵՐՊՈՒՄԸ ԵՎ ԱՆՑԿԱՑՈՒՄԸ» բաժնին:

	Ընդունվել է

	2. Հստակեցման ենթակա է հավելվածի 20-րդ կետի ձևակերպումը, որում ԱԱԾ կառուցվածքային ստորաբաժանումների պետերի, ինչպես նաև սահմանապահ զորքերի հրամանատարի և հատուկ առաջադրանքների կատարման գործառույթներ ունեցող կառուցվածքային ստորաբաժանումների պետերի համար նախատեսվում են ատեստավորման տարբեր փուլերին չմասնակցելու վերաբերյալ կարգավորումներ, մինչդեռ նույն խնդիրը կարելի է լուծել պարզապես սահմանելով, որ վերոհիշյալ պաշտոններ զբաղեցնող ծառայողները մասնակցում են միայն ատեստավորման հարցազրույցի փուլին:
	Ընդունվել է
Կետը խմբագրվել է։

	2. ՀՀ վարչապետի աշխատակազմի պետաիրավական վարչություն
	13․06.2024թ. 

	
	N 02/10.39/20829-2024

	Նախագծով հաստատվող հավելվածի 45-րդ կետով սահմանվում է, որ թեստավորումն էլեկտրոնային եղանակով անցկացնելու դեպքում թեստավորման ավարտից հետո համակարգչի էկրանի վրա արտացոլվում է թեստի ճիշտ և սխալ պատասխանների քանակը: Մինչդեռ, հարկ է նկատել, որ նախագծային կարգավորումներից պարզ չէ, թե թղթային եղանակով թեստավորման անցկացման դեպքում դրանց ստուգման ինչպիսի ընթացակարգ է իրականացվելու: 
	Ընդունվել է
Նախատեսվել են կարգավորումներ թեստավորումը գրավոր եղանակով անցկացնելու դեպքում դրանց ստուգման ընթացակարգի վերաբերյալ։


	3. ՀՀ վարչապետի աշխատակազմի իրավաբանական վարչություն
	13․06.2024թ. 

	
	N 02/10.39/20829-2024

	Նախագծի վերնագիրը բովանդակային առումով չծանրաբեռնելու նպատակով, առաջարկում ենք նախագծի վերնագրում չարտացոլել գործող որոշումն ուժը կորցրած ճանաչելու մասին դրույթը, հաշվի առնելով այն հանգամանքը, որ այդպիսի դրույթ առկա է որոշման նախագծի 3-րդ կետով: Հաշվի առնելով նաև այն հանգամանքը, որ «Նորմատիվ իրավական ակտերի մասին» ՀՀ օրենքի 12-րդ հոդվածով համանման պահանջ նախատեսված չէ:
	Ընդունվել է


	4. ՀՀ վարչապետի աշխատակազմի կադրերի և անձնակազմի կառավարման վարչություն
	13․06.2024թ. 

	
	N 02/10.39/20829-2024

	1․ Նախագծի հավելվածի 15-րդ կետի վարչապետի աշխատակազմի ղեկավարին վերաբերելի իրավակարգավորումների մասով անհրաժեշտ է առաջանորդվել Վարչապետի 2023 թվականի ապրիլի 18-ի թիվ 02/10.39/13183-2023 հանձնարարականով, որի համաձայն հավելավճար հաշվարկելու նպատակով ձևավորվող հանձնաժողովի կազմում պետք է նախատեսել վարչապետի ներկայացուցիչ ընդգրկելու իրավական երաշխիք:

	Ընդունվել է
Հաշվի առնելով այն հանգամանքը, որ ազգային անվտանգության մարմիններում ատեստավորման հանձնաժողովները երեքն են, իսկ ծառայության առանձնահատկություններով պայմանավորված դեռևս 2023 թվականի ապրիլ ամսին որոշվել է, որ ատեստավորման հանձնաժողովների աշխատանքներին որպես Վարչապետի ներկայացուցիչ մասնակցելու է միայն Վարչապետի աշխատակազմի ղեկավարը, ուստի ներկայացված ձևակերպումը համարվել է առավել ընդունելի և Վարչապետի 2023 թվականի ապրիլի              18-ի թիվ 02/10.39/13183-2023 հանձնարարականի կատարումն ապահովվել է նշված ձևաչափով։


	2. 	Նախագծի հավելվածի 28-րդ կետի համաձայն՝ թեստավորման փուլն անցկացվում է Ազգային անվտանգության ծառայության ուսումնական հաստատությունում՝ թեստավորման համար առանձնացված սենյակներում, որոնք կարող են կահավորվել տեսաձայնագրման համակարգերով: Վերոնշյալի կապակցությամբ հարկ է նկատել, որ այսպիսի կարգավորումը խնդրահարույց է, քանի որ անորոշ է, թե որ դեպքերում թեստավորման համար առանձնացված սենյակները կարող են կահավորվել տեսաձայնագրման համակարգերով, իսկ որ դեպքերում՝ ոչ: Հաշվի առնելով վերոգրյալը, ինչպես նաև հանրային ծառայության հրապարակայնության ու թափանցիկության սկզբունքները ապահովելու նպատակով՝ առաջարկում եմ վերանայել 28-րդ կետի կարգավորումը:
	Ընդունվել է


	3.Նախագծի հավելվածի 43-րդ կետի համաձայն՝ թեստավորման ընթացքում թեստավորման համար առանձնացված սենյակում, ատեստավորմանը մասնակցող համապատասխան պաշտոն զբաղեցնող ծառայողներից, ատեստավորման հանձնաժողովի նախագահից, անդամներից և հանձնաժողովի քարտուղարից բացի, այլ անձինք կարող են գտնվել միայն հանձնաժողովի նախագահի թույլտվությամբ: Այս կապակցությամբ հայտնում ենք, որ Նախագծով առաջարկվող կարգավորումը խնդրահարույց է իրավական որոշակիության սահմանադրական սկզբունքի տեսանկյունից, քանի որ նախագծային կարգավորումներից պարզ չէ «այլ անձինք» ձևակերպման շրջանակը:
	Ընդունվել է
Կետը խմբագրվել է։ 

	5. ՀՀ վարչապետի աշխատակազմի քաղաքացիական ծառայության գրասենյակ 
	13․06.2024թ. 

	
	N 02/10.39/20829-2024

	1.Նախագծով առաջարկվում է ուժը կորցրած ճանաչել Կառավարության 2023 թվականի ապրիլի 27-ի «Ազգային անվտանգության մարմինների ծառայողների ատեստավորման կարգը սահմանելու մասին»            N 647-Ն որոշումը և սահմանել ազգային անվտանգության մարմինների ծառայողների ատեստավորման նոր կարգ:
Նախագծին կից ներկայացված հիմնավորման համաձայն՝ Նախագծի ընդունումը պայմանավորված է Ազգային անվտանգության մարմիններում ծառայության մասին օրենքում փոփոխություններ և լրացումներ կատարելու մասին» 2023 թվականի դեկտեմբերի 11-ի ՀՕ-404-Ն օրենքի ընդունմամբ, որի համաձայն՝ վերանայվել են ծառայողների և ծառայության ընդունվողների ատեստավորման ժամկետները, ատեստավորումը հաջողությամբ չհաղթահարած ծառայողներին պաշտոնից ազատելու, կադրերի տրամադրության տակ թողնելու և արդյունքում ծառայությունից արձակելու վերաբերյալ կարգավորումները:
Հաշվի առնելով, որ Նախագիծը ուժի մեջ մտնելու պահին հնարավոր է լինեն ընթացքի մեջ գտնվող ատեստավորման գործընթացներ, առաջարկում ենք Նախագծով նախատեսել անցումային կարգավորումներ:
	Ընդունվել է
Նախատեսվել է անցումային կարգավորում:


	2. Նախագծով սահմանվող հավելվածի 20-րդ կետի համաձայն՝ Ազգային անվտանգության ծառայության կառուցվածքային ստորաբաժանումների պետերն ատեստավորման թեստավորման փուլին չեն մասնակցում։ Սահմանապահ զորքերի հրամանատարը և հատուկ առաջադրանքների կատարման գործառույթներ ունեցող կառուցվածքային ստորաբաժանումների պետերը՝ ստուգարքի և թեստավորման փուլերին չեն մասնակցում: Սույն կետում նշված ծառայողները մասնակցում են ատեստավորման միայն հարցազրույցի փուլին:
 Նախագծի բովանդակությունից և Նախագծին կից ներկայացված հիմնավորումից պարզ չէ, թե որն է այս տարանջատման տրամաբանությունը։ Թեև Կառավարության 2023 թվականի ապրիլի 27-ի                              N 647-Ն որոշմամբ նույնպես նախատեսված է նույնաբովանդակ կարգավորում, այդուհանդերձ, առաջարկում ենք մեկ անգամ ևս քննարկման առարկա դարձնել կառուցվածքային ստորաբաժանումների ղեկավարների համար ատեստավորման թեստավորման փուլին չմասնակցելու վերաբերյալ կարգավորում նախատեսելու օբյեկտիվ  անհրաժեշտությունն ու հիմնավորվածությունը:
	Ընդունվել է
Նման մոտեցումն ընտրվել է՝ հաշվի առնելով այն հանգամանքը, որ Ազգային անվտանգության ծառայության կառուցվածքային ստորաբաժանումների պետերի այդ թվում՝ ԱԱԾ սահմանապահ զորքերի հրամանատարի և հատուկ առաջադրանքների կատարման գործառույթներ ունեցող կառուցվածքային ստորաբաժանումների պետերի պաշտոններն ազգային անվտանգության մարմինների գլխավոր խմբի պաշտոններ են և վերջիններիս գործունեությունն անմիջականորեն համակարգվում է ԱԱԾ տնօրենի կամ ԱԱԾ տնօրենի տեղակալների կողմից, բացի այդ, թեստային առաջադրանքների մասնագիտական հարցերի կազմման աշխատանքներին վերջիններս ևս ներգրավվում են, ինչպես նաև հաշվի առնելով այն հանգամանքը, որ տվյալ պաշտոններն առավելապես վարչական բնույթի են: Ելնելով վերոգրայից՝ նպատակահարմար է գտնվել նախատեսել նման կարգավորում:

	3. Նախագծով սահմանվող հավելվածի 40-րդ կետի համաձայն՝ թեստավորման ընթացքում ատեստավորմանը մասնակցող համապատասխան պաշտոն զբաղեցնող ծառայողը թեստավորման համար առանձնացված սենյակից կարող է դուրս գալ միայն անհրաժեշտության դեպքում:
Հաշվի առնելով իրավական որոշակիության սահմանադրական սկզբունքի պահանջները՝ անհրաժեշտ է Նախագծով սահմանել թեստավորման ընթացքում ատեստավորմանը մասնակցող համապատասխան պաշտոն զբաղեցնող ծառայողի թեստավորման համար առանձնացված սենյակից դուրս գալու անհրաժեշտության դեպքերը՝ նորմի գործնական կիրառման ընթացքում հայեցողական մոտեցումներից խուսափելու համար:
	Ընդունվել է
Կետը խմբագրվել է։

	4. Նախագծով սահմանվող հավելվածի 43-րդ կետի համաձայն՝ թեստավորման ընթացքում թեստավորման համար առանձնացված սենյակում, ատեստավորմանը մասնակցող համապատասխան պաշտոն զբաղեցնող ծառայողներից, ատեստավորման հանձնաժողովի նախագահից, անդամներից և հանձնաժողովի քարտուղարից բացի, այլ անձինք կարող են գտնվել միայն հանձնաժողովի նախագահի թույլտվությամբ:
Նախագծով առաջարկվող կարգավորումը խնդրահարույց է իրավական որոշակիության սահմանադրական սկզբունքի տեսանկյունից, քանի որ նախագծային կարգավորումներից պարզ չէ «այլ անձինք» ձևակերպման իրավական շրջանակը, մինչդեռ իրավական որոշակիության սահմանադրական սկզբունքի համաձայն՝ իրավական նորմը պետք է ձևակերպված լինի բավարար չափով որոշակի, որպեսզի իրավահարաբերության բոլոր սուբյեկտների համար լինի կանխատեսելի և հստակ: Բացի այդ, Նախագծից կամ կից ներկայացված հիմնավորումից պարզ չէ՝ այդ անձանց թեստավորման համար առանձնացված սենյակում գտնվելու նպատակն ու անհրաժեշտությունը:
Հաշվի առնելով վերոգրյալը՝ անհրաժեշտ է Նախագծով սահմանել «այլ անձանց» իրավական շրջանակը, որպիսի պարագայում հանձնաժողովի նախագահի թույլտվությամբ այդ անձինք կարող են գտնվել թեստավորման ընթացքում թեստավորման համար առանձնացված սենյակում:
	Ընդունվել է 
Կետը խմբագրվել է։ 



